
Ang Hari nga si David isa sa pinakamaayo nga tawo 
sang Ginoo.  Sa ti-on sang iya pagdumala, ang Israel 
nagtubo sang napulo pa ka pilo ang kadaku-on sang sa 

ginharian 
sang Hari 
nga si Saulo.



Pero sa sini nga ti-on indi na siya makadumala.  
Tigulang na si David.  Kag nakapoy na!  Kag 
nagamasakit!  Ang iya kabuhi sa kalibutan malapit 

na mag-abot 
sa katapusan.



Isa sa madamo nga 
mga anak nga lalaki ni 
David, 

si Adonia, nagsiling sa 
mga katawhan sang 
Israel nga siya na ang 
hari.  Bisan pa nga ang 
iya ngalan naga-buot 
silingon nga “Ang Akon 
Ginoo amo ang Diyos”, si 
Adonia indi maayo nga 
tawo.  Iya gintilawan nga 
agawon ang trono, kay 
iya nahibaluan nga si 
David maluya na para 
kontrahon pa siya.  Pero  

ang Ginoo may iban 
nga plano!



Ang asawa ni David nga si 
Batsheba nahibaluan nga 
ang iya anak nga si 
Solomon ang dapat mangin 
hari.  Iya ginsilingan si 
David nahanungod sang 
plano ni Adonia.  Bisan 
naga-masakit, gintipon ni 
David ang tanan nga mga 
pangulo kag sa ila atubang 
iya ginhimo si Solomon 
nga hari sang Israel.



Si Solomon wala na sang kinagamo kay Adonia 
bangod ang mga katawhan sang Israel nagapati kay 
David.  Siling ni David sa ila nga si Solomon amo ang 
isa nga napili sang Ginoo para ila mangin hari.  Wala 
na magdugay pagkatapos sadto, napatay si David.



Antis napatay si David, iya 
gin-istorya si Solomon 
nahanungod sa pagtuman sa 
Ginoo kag mangin maayo nga 
hari.  “Maglakat ikaw sa 
pamaagi sang Ginoo, para ikaw 
mangin mabugana sa tanan 
nga imo buluhaton,” siling ni 
David sa iya anak.  Isa ka 
maayo nga laygay!  Dayon si 
Solomon nagpungko na sa 
trono sang iya amay, nga si 
David, kag ang iya ginharian 
mapag-on nga natukod.



Isa kagab-i, si Solomon nagdamgo.  
Sa iya nga damgo, ang Ginoo 
nagpakita sa iya kag 
nagsiling, “Mangayo 
ka!  Ano ang akon 
igahatag sa 
imo?”  Ano 
ang imo 
paga-
pangayuon?



Si Solomon nangayo sang kaalam 
para mangin maayo nga hari.  Ang 
ginpangayo sang bataon nga 
hari nagpahamuot sa 
Ginoo.  Si Solomon 
nabaton ang iya 
ginpangayo –
pero ang Ginoo 
nagpromisa 
man sa 
iya sang 
madako nga 
manggad 
kag 
kadungganan.



Wala magdugay na diskubre sang mga katawhan ang 
kaalam ni Solomon.  Isa ka adlaw, may duwa ka iloy 
nga nagpalapit sa iya, nga may isa ka lapsag.  “Ini nga

babayi napatay ang iya anak sang 
kagab-i, kag iya ginbaylohan ang 
iya patay nga lapsag sang akon nga 
buhi,” siling sang isa ka babayi.  

“Indi!  Apang ang buhi amo 
ang AKON anak, kag ang 
isa nga patay amo ang imo 
anak,” siling sang isa ka 
babayi.  Paano mabal-an 
sang hari kon sin-o ang 
matuod nga iloy?



Dayon ang hari nagsiling, “Dal-i ako sang espada,” 
Gani nagdala sila sang espada sa atubang sang hari.  
Ano ayhan para sa imo ang gina-plano nga 
pagahimuon sang hari sa espada?



Kag nagsiling ang hari, “Pihaka ang buhi nga bata sa 
duwa kag ihatag ang tunga sa isa kag ang tunga sa 
isa.”  Dayon ang iloy sang buhi nga bata nagsiling, “O 
Ginoo ko, ihatag sa iya ang buhi nga bata kag bisan 
sa ano nga paagi indi siya pagpatya.”



Pero ang isa nagsiling, 
“Pihaka ang bata agod 
wala sing isa sa amon 
ang makaangkon sa iya.”



Gani ang hari 
nagsiling, “Ihatag sa 
una nga babayi ang 
buhi nga bata.  Siya 
ang iloy.”  Ang tanan 
nga katawhan sang 
Israel nabatian ang 
paghukom, kag sila 
nagtahod sang dako 
sa hari.  Ila nakita 
nga ang kaalam sang 
Ginoo yara sa iya.



Ang katawhan sang Israel wala 
sang templo para ila pagasimbahon 
ang Ginoo.  Sang si David nagplano 
sa pagpatindog sang isa, ang 
Ginoo nagsiling, “Ang imo anak nga 
lalaki amo ang magapatindog sang 

puluy-an sa Akon 
Ngalan.”  

Gani si Solomon nagsugod 
patukod sang maayo nga 
templo sa Jerusalem.



Naglab-ot sang pito 
ka malawig nga tuig 
ang pagpatindog sang 
templo.  Pero ang 
madako nga adlaw 
nag-abot na sang ang 
tanan nagtililipon 

para mabatian si 
Solomon sa paghalad 
sang templo sa Ginoo.



Pagkatapos sang 
maayo nga pangamuyo, 
ang hari kag ang mga 
tawo masinadyahon nga 
naghalad sang mga nilibo 

ka mga 

sakripisyo 
kag naghiwat 
sang madako nga 
punsyon sa sulod sang 
duwa ka semana.



Pagkatapos sini, ang 
Ginoo nagpakita liwat kay 
Solomon kag nagpromisa 
nga siya kag ang Israel 
paga-bendisyonan kon siya 
magatuman sa Ginoo.



Masinulub-on, bisan si Solomon ukon ang 
katawhan sang Israel indi permi nagatuman 
sa Ginoo.  Ang hari nangasawa sang madamo 
nga mga babayi nga ang Ginoo indi luyag nga 
iya pangasaw-on.  Ang iya mga asawa ang 
nagangyat sa iya nga magbaylo ang iya 
tagipusuon sa mga diyos-diyos; kag ang iya 
tagipusuon nagpalayo na sa 
Ginoo nga iya Diyos, kaangay 
sadto sang tagipusuon 
sang iya 
amay nga si 
David.



Samtang gina-usikan ni Solomon ang tini-on para 
magtuman sa Ginoo, ang isa sa iya nga opisyal nga si 
Jeroboam nakaagi sang makatilingala nga butang.



May isa ka propeta nagsiling sa iya nga ang 
Ginoo magatunga sang ginharian ni Solomon kag si 
Jeroboam ang magahari sang napulo sa dose ka tribo.  
Si Jeroboam madasig nga nagpalagyo pakadto sa 
Egipto.  Iya nahibaluan nga siya 
pagapatyon ni Solomon kon 
siya magatinir pa.



Sang ulihi 
si Solomon 
napatay.  
Ang iya 
anak nga si 
Rehoboam, 

nagasukot sang buwis 
sa mga tawo mas malaot pa 
sang sa ginhimo ni Solomon.  
Ang napulo ka tribo 
nagrebelde – kag ginpili si 
Jeroboam para ila mangin 
pangulo.  Ang madako nga
ginharian ni Solomon natunga 

sa duwa, suno sa 
ginsiling sang propeta 
sang Ginoo.  Ang Ginoo 
wala naga bendisyon 
sa mga wala 
nagatuman! 



Si Solomon ang Maalam nga Hari

Isa ka estorya halin sa Pulong sang Dios, 
Ang Biblia,

makita sa

1 Hari 1-12

“Ang pagpahayag sang imo mga pulong 
nagahatag sang kasanag.”  Salmo 119:130

Ang Katapusan



Ang ini nga estorya sa Biblia nagasugid parte sa aton matahom 
nga Dios nga nagtuga sa aton kag gusto niya nga makilala mo siya.

Nahibaluan sang Dios nga nakahimo kita sang malain nga mga bagay 
nga ginatawag niya nga sala.  Ang bayad sa sala amo ang kamatayon, 

pero palangga gid ikaw sang Dios gani ginpadala niya ang iya 
bugtong nga Anak nga si Jesus agod mapatay sa krus.  Ginsilutan 

siya para bayaran ang imo sala.  Dayon nabuhi siya liwat kag 
nagbalik sa langit.  Kon nagatuo ka kay Jesus kag ginapangabay mo 
siya nga patawaron ka sa imo sala, himuon niya ina!  Magasulod siya 

kag magapuyo sa imo subong, kag magakabuhi ka kaupod niya sa 
wala sing katapusan.

Kon nagapati ka sa sini nga kamatuoran, ihambal ini sa Dios:
Mahal nga Jesus, nagatuo ako nga Dios ikaw, kag nangin tawo agod 
mapatay para sa akon mga sala, kag subong buhi ikaw.  Magsulod ka 
sa akon kabuhi kag patawara ang akon mga sala, agod may bag-o na 
ako nga kabuhi, kag sa pila ka adlaw magaupod ako sa imo sa wala 

sing katapusan.

Basaha ang Biblia kag estoryaha ang Dios adlaw-adlaw!   Juan 3:16

